TŴR BABEL
-
gan Catrin Roberts

Cefndir Beiblaidd: Genesis 11

Cymeriadau: Labrwr 1, 2 a 3 mewn dillad gwaith.  Llais Duw

Offer: bwcedi, rhawiau, potel ddŵr

( y tri chymeriad yn dod ymlaen ac yn gwneud symudiadau adeiladu)

Labrwr 1: 
(yn sythu ac yn cymryd diod o ddŵr).  Bois bach, mae’r gwaith yma’n gwneud person yn sychedig.  Rhywun arall am ddiod?

Labrwr 2: 
Diolch. (cymryd y botel ac yfed).  Jac? Beth amdanat ti?

Labrwr 3:
Ie, diolch. (cymryd y botel ac yfed. Edrych o gwmpas). Wyddoch chi, pan ddechreuodd yr arweinwyr siarad am godi’r tŵr yma, doeddwn i ddim yn credu fod y peth yn bosib.

Labrwr 2:
Na finnau chwaith. Pwy fyddai’n meddwl bod adeilad brics a phyg yn gallu bod mor gadarn.

Labrwr 3: 
O chwi o ychydig ffydd!  Roeddwn i’n gwybod yn iawn fod y cynllun yn mynd i lwyddo.  Rydyn ni wedi symud ymlaen cymaint yn y blynyddoedd diwethaf – darganfod rhywbeth newydd bob dydd.

Labrwr 1:
Ie. Ond faint yn uwch allwn ni fynd cyn i’r cwbl ddisgyn?

Labrwr 3:
I’r top, fechgyn!  Dyna ydy pwynt yr holl adeiladu. Mynd yn uwch, ac uwch nes cyrraedd y nefoedd. Bobl bach, byddwn ni’n enwog wedyn!  Dim i’n stopio ni.

Labrwr 2:
Stopio ni wneud beth?

Labrwr 3:
Byddwn ni’n gallu gwneud unrhyw beth. NI fydd yn rheoli!

Labrwr 1:
Dydw i ddim mor siŵr o hynny.  Ond dewch!  Mae’r shifft yma bron ar ben. Brysiwch i ni orffen y wal yma.

Llais Duw:
Genesis 11:6+7

Labrwr 2:
Jac, pasia’r bwced yna i mi.

Labrwr 3: 
Beth ddywedaist ti?  Paid mwmblian!

Labrwr 2:
(yn uwch) Pasia’r bwced yna i mi, plîs.

Labrwr 1:
Beth sy’n bod arnoch chi?  Ydych chi’n sâl?  Ydy’r holl waith caled yma wedi gwneud drwg i’r ymennydd?  Peidiwch gwastraffu amser, wir, yn siarad lol.

Labrwr 3:
Beth ydy hyn – jôc?  Dydw i ddim yn chwerthin.

(pawb yn raddol golli amynedd gyda’r gweddill)

Labrwr 2: 
Calliwch, y ddau ohonoch chi!  Pryd wnaethoch chi feddwl am chwarae’r tric yma?  Rŵan, o ddifri, pasia’r bwced yna i mi.

Labrwr 3:
Am beth wyt ti’n chwilio?  Hwn? (estyn rhaw)

Labrwr 2:
Paid bod mor wirion.  Bwced. (gweiddi a siarad yn araf) BWCED!  B W C E D!  Ydy hynny’n ddigon clir i ti?

Labrwr 1:
Calliwch, y ddau ohonoch chi!  Pam mae pawb yn siarad nonsens?

Labrwr 2: 
Twt, rydw i wedi cael digon ar y lol yma. Rydw i’n mynd.  Cewch chi orffen y gwaith yma eich hun.

Labrwr 3:
Rydw i am streicio. Os nad ydych chi’n siarad yn iawn hefo fi, rydw i’n gadael.

Labrwr 1:
Os nac ydych chi’n callio, fyddwn ni ddim yn gorffen y tŵr yma.  Stopiwch hyn, neu dw i’n mynd!

Labrwr 1:
Au revoir!

Labrwr 2:
Hwyl!

Labrwr 3: 
Toodlepip, old boys!

(gyda’i gilydd)


ac yna’r tri yn cerdded o’r llwyfan i gyfeiriadau gwahanol.

[image: image1.png]beibl.net





[image: image1.png]